
				இப்பக்கம் மெய்ப்பு பார்க்கப்படவில்லை
264 நினைவு அலைகள்

அது கடும் வெயிலில் நெடுந்துாரம் நடந்து வந்து களைத்தவனுக்குச் செவ்விளநீர் கிடைத்ததுபோல் இருந்தது. முன்னர் மாநகராட்சி அலுவல் பற்றி என்னை உலுக்கிய அச்சம் அகன்றது. *

டாக்டர் கிருஷ்ணாராவ், நவம்பர் இறுதிவரை மேயராக இருப்பார். அது வரையில் தொல்லை இராது என்று தோன்றியது. தெம்போடு மேயருக்கு நன்றி கூறினேன்.

பிறகு, ஆணையரோடு அவர் அறைக்குச் சென்றேன்; அவருக்கு நன்றி கூறினேன்.

அவர் தமது சுருக்கெழுத்தாளரை என்னுடன் அனுப்பினார். அவர், கல்வி அலுவலர் அறைக்கு என்னை அழைத்துக் கொண்டு போனார்.

அங்கு அலுவலகத்தோர் காத்திருந்தனர். அவர்கள் ஒத்துழைப்பை எதிர்பார்த்து மாநகராட்சிக் கல்வி அலுவலர் பொறுப்பை ஏற்றேன்.

முதன் முறை பார்த்த மாநகராட்சிக் கூட்டம் பின்னர், மாநகராட்சி மன்றக் கூட்டத்திற்குச் சென்றேன். அலுவலர் பகுதியில் அமர்ந்தேன்; வரவு செலவுத் திட்டம் நிறை வேறுவதைக் கண்டேன்.

அதுவே நான் முதன் முறை பார்த்த மாநகராட்சிக் கூட்டம் ஆகும். இரவு எட்டு மணிக்கு, மேயர் கொடுத்த தடபுடலான விருந்தில் கலந்து கொண்டேன்.

அந்த வயதில் நன்றாக உண்ணும் உடல்நிலையில் இருந்தேன்; எனவே உண்டு மகிழ்ந்தேன்.

மாநகராட்சி உறுப்பினர்கள் பலரோடு உரையாடும் நல்ல வாயப்பு விருந்திற்குக் கூடியபோது கிடைத்தது.

அப்போது கிடைத்த செய்திகள், கல்வி இயக்குநர் சேர்க்காத என் பெயர் எப்படிப் பட்டியலில் இடம் பெற்றது என்பதை விளக்கின.

திரு. கே. வேங்கடசாமி நாயுடு ஏற்கெனவே எனக்கு

அறிமுகமானவர், நான் உதவிப் பஞ்சாயத்து அலுவலர் பதவியைப் பெறுதவற்கு உதவியவர்.

அவரும் பிறரும் என்ன தகவல்களை எனக்குச் சொன்னார்கள்?

